Ўзбекистон касаба уюшмалари Федерацияси Кенгаши Раёсатининг 
2013 йил 28 мартдаги 10-52о-сонли қарори билан тасдиқланган, 
2014 йил 24 октябрдаги 19-17-сонли қарори билан 
ўзгартиш ва қўшимчалар киритилган

Ўзбекистон касаба уюшмалари Федерациясининг янги 
кўринишдаги «EHTIROM NISHONI» тўғрисида 
Н И З О М
I. Умумий қоидалар

1.1. Ўзбекистон касаба уюшмалари Федерациясининг янги кўринишдаги «EHTIROM NISHONI» (қуйида «EHTIROM NISHONI» деб юритилади) билан мамлакат мустақиллигини мустаҳкамлаш ишларида, халқнинг маънавияти ва маданиятини юксалтириш жараёнида, кенг кўламдаги ислоҳотларни амалга оширишда фаол иштирок этаётган, меҳнаткашларнинг ҳуқуқий ва ижтимоий-иқтисодий манфаатларини ҳимоя қилиш ва касаба уюшмалари нуфузини оширишга салмоқли ҳисса қўшаётган ҳамда касаба уюшмалари тизимида камида 5 йил хизмат қилган ходимлар ёки жамоатчилик асосида касаба уюшмалари ҳаётида камида 10 йил қатнашиб келаётган фаоллар тақдирланади.

1.2. «EHTIROM NISHONI» билан тақдирлаш «Мустақиллик куни» байрами муносабати билан Федерация Кенгаши Раёсатининг қарорига асосан амалга оширилади.
1.3. «EHTIROM NISHONI» кўкракнинг чап томонига, Давлат мукофоти мавжуд бўлса улардан кейин тақилади, мазкур нишон билан тақдирланганларга унинг 1-иловада келтирилган тасвирдаги гувоҳномаси топширилади.
1.4. «EHTIROM NISHONI» билан қайта тақдирлаш амалга оширилмайди ва йўқолган нишон ўрнига бошқаси берилмайди.

II. «EHTIROM NISHONI»га номзодларни 
тақдим этиш ва уларни кўриб чиқиш

2.1. «EHTIROM NISHONI»га номзодлар касаба уюшмалари Республика кенгашлари, Қорақалпоғистон Республикаси, вилоятлар ва Тошкент шаҳар касаба уюшмалари ташкилотлари бирлашмалари кенгашлари, тасарруфдаги ташкилотлар томонидан кўрсатилади.
2.2. Касаба уюшмалари Республика кенгашлари, Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмалари кенгашлари раислари, тасарруфдаги ташкилотларнинг биринчи раҳбарлари, Федерация Кенгаши аппаратининг ходимларини мазкур нишон билан тақдирлаш Федерация Кенгаши раиси тавсиясига биноан амалга оширилади.

2.3. Номзодлар Республика кенгашлар томонидан тавсия этилаётганда Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмалари кенгашлари билан, бирлашмалар кенгашлари томонидан тавсия этилаётганда эса Республика кенгашлари билан ўзаро келишилади.
2.4. «EHTIROM NISHONI» учун тавсия этилаётган номзодларнинг ҳужжатлари «EHTIROM NISHONI» билан тақдирлаш бўйича таклифларни кўриб чиқиш комиссиясига (қуйида комиссия деб юритилади) тақдим этилади.

2.5. Комиссиянинг раис, масъул котиб ва камида 3 нафар аъзодан иборат таркиби Ўзбекистон касаба уюшмалари Федерацияси Кенгаши Раёсати қарори билан тасдиқланади.

Комиссия аъзолари бошқа ишга ўтган тақдирда унинг таркибига ушбу лавозимларга янгидан сайланган (тайинланган) шахслар ёки зиммасига тегишли функциялар юкланган шахслар киритилади.

2.6. Комиссиянинг асосий вазифаси тавсия этилган номзодларни «EHTIROM NISHONI» билан тақдирлаш бўйича хулоса тайёрлаш ва Федерация Кенгаши Раёсатига тақдим этишдан иборатдир.

III. Комиссияга тақдим этиладиган ҳужжатлар

3.1. Комиссияга тавсия этилаётган номзодларнинг қуйидаги ҳужжатлари тақдим этилади:

- касаба уюшмалари Республика кенгашлари, Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмалари кенгашлари (ўзаро келишув асосидаги), тасарруфдаги ташкилотларнинг тақдимномаси;

- тақдимнома бераётган касаба уюшмалари органлари раёсатларининг, тасарруфдаги ташкилотлар бошқарув органларининг номзодни тақдирлашга тавсия этиш тўғрисидаги қарори;

- 2-иловада келтирилган шаклдаги тақдим этиш варақаси.

3.2. Мазкур ҳужжатлар комиссияга ҳар йили 15 июль санасигача топширилади.
3.3. Комиссия номзодларга тегишли қўшимча ҳужжатларни талаб қилишга ҳақли.

IV. «EHTIROM NISHONI»ни топшириш
4.1. «EHTIROM NISHONI» Федерация Кенгаши раиси ёки унинг топшириғига биноан касаба уюшмалари Республика кенгашлари, Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмалари кенгашлари раислари, тасарруфдаги ташкилотлар раҳбарлари томонидан тантанали равишда топширилади.
4.2. Тақдирланган шахс вафот этган бўлса «EHTIROM NISHONI» ва гувоҳномаси унинг оила аъзолари ёки қариндошларига топширилади.

V. «EHTIROM NISHONI» билан тақдирланганлар учун имтиёзлар

5.1. «EHTIROM NISHONI» билан тақдирланганлар «EHTIROM KITOBI»да қайд этилади ва уларга қуйидаги имтиёзлар берилади:

- республикада ўрнатилган энг кам иш ҳақининг саккиз баравари миқдорида пул мукофоти;

- истаган вақтига бир маротаба Федерация Кенгаши тасарруфидаги Санатор-курортлар бошқармасига қарашли санаторийлардан бирига номзодни тавсия этган ташкилотларнинг маблағлари ҳисобидан бепул йўлланма олиш;
- нафақага чиқиб, меҳнат фаолиятини тўхтатгандан кейин Ўзбекистон касаба уюшмалари Федерацияси Кенгаши тасарруфидаги Даволаш-профилактика марказида уч йилда бир марта йўлланма қийматининг 50 фоизини тўлаган ҳолда тиббий кўрикдан ўтиш ва даволаниш.

5.2. «EHTIROM NISHONI» билан тақдирланганларга белгиланган пул мукофотини бериш Федерация Кенгашининг молия бўлими орқали амалга оширилади.


